
Pled preliminar

«I fa prescha.»

La situaziun geopolitica è sa midada fundamentalmain. Ina nova èra ha cumenzà. L’urden da 

 segirezza d’enfin ussa, che sa basa sin reglas, è vegnì massivamain sut squitsch. La Russia fa ina 

guerra convenziunala en l’Europa – a medem temp datti adina dapli dischinfurmaziuns, manipulazi-

uns e cyberattatgas. La Svizra n’è betg ina insla – ni ord vista geografica ni areguard la politica da 

segirezza.

La nova realitad ans sforza da metter en dumonda las tschertezzas che valevan fin ussa. Ditg avain 

nus cartì, che la defensiun saja in scenari teoretic. Oz savain nus: Mo tgi che po mussar en moda 

credibla, ch’el è pront da sa defender, protegia sasez cunter extorsiun, destabilisaziun e smanat-

schas militaras. Quai vala er per la Svizra.

L’Armada ha in plan per restabilir l’abilitad da defensiun. Ella vegn a far, quai ch’è necessari. Ma ella 

dovra segirezza da planisaziun.

Mes manifest analisescha il stadi actual da l’Armada svizra, numna mancanzas e mussa vias, co 

che nus daventain a temp puspè abels d’ans defender. El mussa dentant er cleramain: Betg mo las 

resursas mancan. Mancar manca cunzunt il temp.

Cumandant da corp Thomas Süssli 

Schef da l’Armada

Nossa Armada oz

La renunzia a la defensiun naziunala sco mument da midada

Ils 16 da december 2003 ha gì lieu en il stadion a Berna l’occurrenza iniziala per  

l’«Armada XXI». Durant la ceremonia ha il cusseglier federal Samuel Schmid surdà simboli-

camain la bandierina persunala dal general Henri Guisan al cumandant da corp Christophe 

Keckeis, l’emprim schef da l’Armada.

Retrospectivamain ha il project da refurma «Armada XXI» preschentà l’onn 2004 ina 

 midada en l’istorgia da l’Armada svizra. L’emprima giada n’aveva l’Armada betg pli l’incarica 

principala da defender, mabain oravant tut da sustegnair las autoritads civilas. Quai era 

in’orientaziun a las acziuns che vegnivan giuditgadas quella giada sco las pli probablas. La 

defensiun naziunala dueva vegnir mantegnida cun l’«Armada XXI» mo pli sco cumpetenza.

Il concept «Segirezza tras cooperaziun», al qual l’Armada è vegnida orientada, sa basava 

sin il Rapport davart la politica da segirezza 2000 che aveva il medem motto. Quai ha muntà 

ina collavuraziun vers anen per sa defender cunter privels e smanatschas da la segirezza 

interna, sco er ina cooperaziun vers anora per prestar ina contribuziun a favur da la segi-

rezza internaziunala. 

L’Armada ha ademplì las incumbensas ch’ella ha survegnì da 
la politica

Dapi lura ha l’Armada ademplì sias incumbensas. En nundumbraivels servetschs  d’assistenza 

ha ella sustegnì las autoritads civilas en la protecziun da conferenzas e d’ambassadas, en 

ils fatgs da migraziun ed en la superaziun da la pandemia da Covid-19. En cas  d’eveniments 

da l’ambient ha ella prestà agid spontan, ha evacuà persunas entaifer uras e durant dis, ha 

installà punts d’urgenza ed eliminà ils donns cun maschinas ed apparats grevs. A  chaschun 

da diversas occurrenzas da sport d’impurtanza naziunala ha ella furnì prestaziuns da 

 sustegn multifaras. Tut las acziuns e tut las lavurs èn vegnidas prestadas senza incaps pli 

gronds e per plaina cuntentientscha dals incumbensaders respectivs.

Onn per onn adempleschan circa 400 appartegnentas ed appartegnents voluntaris da 

l’Armada la terza incumbensa da l’Armada: la promoziun militara da la pasch. Ellas ed els 

prestan contribuziuns renconuschidas sin plaun internaziunal per la stabilitad sin il Balcan, 

en l’Africa u sco observaturs militars da las Naziuns Unidas sin l’entir mund.

https://www.sepos.admin.ch/de/sicherheitspolitische-berichte
https://www.peacekeeping.ch

La defensiun ha pudì vegnir mantegnida sco cumpetenza

Bain è la defensiun vegnida scolada e trenada ils ultims onns tant en la scolaziun dal ca-

der superiur sco er en las scolas da recrut ed en ils curs da repetiziun. Ma pir cun l’ediziun 

dal «Cudesch nair» l’avust 2023 è puspè succedida in’orientaziun consequenta a la de-

fensiun entaifer l’Armada. Dapi lura èn puspè vegnids realisads gronds exercizis da truppa 

amez la populaziun svizra e dacurt er a l’exteriur. Cun atterraments sin la A1 ha l’Aviatica 

militara demonstrà sia abilitad da decentralisaziun.

Quests exercizis han mussà ch’il savoir-faire da la defensiun ha pudì vegnir mantegnì. L’exer-

cizi TRIAS 25 ha ultra da quai mussà che nossa milissa na sto er betg temair la cumpareg-

liaziun cun armadas estras. Gist sco en autras armadas pudess la prontezza a l’acziun per 

la defensiun vegnir cuntanschida suenter ina scolaziun da plirs mais.

La scolaziun militara è puspè renconuschida tar l’economia

Mintg’onn scolescha l’Armada passa 20 000 burgaisas e burgais svizzers sco schuldadas 

e schuldads e var 3000 dad ellas ed els sco caders. La furmaziun da cader da l’Armada è 

uschè bainvisa en l’economia privata sco gia daditg betg pli. Passa 100 interpresas da re-

num conferman quai cun testimonials. Ina cumprova per l’augment da l’acceptanza è er 

l’interess creschent da direcziuns da concerns civils e da stabs da crisa che sa laschan 

scolar da l’Armada en il management da crisas. Cun quai presta l’armada ina contribuziun 

a la resilienza da l’economia e d’infrastructuras criticas.

Ils onns da spargn han gì grondas consequenzas per 
l’equipament

Quests success sfalsifitgeschan la percepziun publica da la situaziun materiala reala da 

l’Armada. Dapi la fin da la Guerra fraida èn las expensas da l’Armada sa reducidas cunti-

nuadamain en proporziun cun las finanzas federalas, e quai da var 16 a 6 pertschient. A 

medem temp èsi vegnì spargnà massivamain tar l’Armada. Stimaziuns precautas partan 

d’ina dividenda da la pasch da passa 40 milliardas francs, la NZZ discurra perfin da var 

140 milliardas francs.

Sco ch’i saja. Las consequenzas èn grondas. Ins ha bandunà la logistica da guerra ed 

 organisà la logistica tenor princips da l’economia da manaschi. Il mantegniment dal  material 

pli e pli vegl daventa adina pli char. Tscherts sistems, sco p.ex. l’aubiza armada M109 ed il 

char armà da grenadiers M113, han ins mo mantegnì per betg perder tut l’artigliaria. Tant 

il niz militar da quests sistems sco er l’acceptanza tar la truppa èn pitschens. Per motivs 

 finanzials n’han els betg pudì vegnir remplazzads fin oz.

https://www.vtg.admin.ch/de/zielbild-und-strategie-fur-die-armee-der-zukunft
https://www.vtg.admin.ch/de/alpha-uno
https://www.vtg.admin.ch/de/fitmachen-fuer-die-verteidigung
https://www.nzz.ch/meinung/die-schweiz-hat-140-milliarden-friedensdividende-bezogen-jetzt-braucht-es-einen-kraftakt-fuer-eine-glaubwuerdige-landesverteidigung-ld.1814032
https://www.nzz.ch/meinung/die-schweiz-hat-140-milliarden-friedensdividende-bezogen-jetzt-braucht-es-einen-kraftakt-fuer-eine-glaubwuerdige-landesverteidigung-ld.1814032

En connex cun novas acquisiziuns n’èsi betg stà pussaivel d’equipar cumplettamain tut las 

furmaziuns. Actualmain po mo anc in terz dals corps da la truppa vegnir equipà cumplaina-

main per la defensiun. La reserva da muniziun actuala è orientada a la scolaziun. Ils argu-

ments menziunads èn la basa per la pretensiun, che la Svizra pudess – tut tenor l’adver-

sari ed il scenari – sa defender mo durant paucas emnas.

Las stretgas finanzialas limiteschan l’abilitad da sa defender

Oz ha l’Armada trais sfidas finanzialas. Primo s’augmentan ils custs da gestiun perquai 

ch’ils sistems èn antiquads è perquai ch’i dovra adina dapli sistems. A medem temp ha il 

parlament ordinà mesiras da spargn per il manaschi.

La segunda sfida è quella, ch’i entran actualmain dapli obligaziuns en cumparegliaziun cun 

ils meds finanzials concedids. Tenor la planisaziun actuala da las finanzas pon novas ac-

quisiziuns pli grondas vegnir pajadas pir a partir da l’onn 2028.

La terza sfida è il basegn finanzial per l’equipament cumplet da l’Armada actuala. El importa 

var 40 milliardas per material e 10 milliardas per muniziun e per tocca da reserva. Quest 

import n’è betg nov. El è vegnì numnà gia curt suenter l’introducziun da l’«Armada XXI». 

Quai en connex cun l’uschenumnà «rearmament», pia il return dal mantegniment da cum-

petenzas a l’abilitad da defensiun.

Cumpart da las expensas da l’Armada vi dal budget federal en pertschient
L’import cumulà da la dividenda da pasch munta a var 140 milliardas francs svizzers

Cumpart da las expensas da l’Armada vi dal budget federal — © VBS/DDPS, Gruppa da defensiun

Las planisaziuns internas da l’Armada mussan in basegn direct da 13 milliardas francs per 

puspè pudair reacquistar in’abilitad da defensiun minimala. Questas calculaziuns date-

schan da l’onn 2023. En il fratemp èn tant l’interess internaziunal, la chareschia sco er ils 

temps da furniziun s’augmentads massivamain. Uschia custava la muniziun da chars arm-

ads avant la guerra 1200 dollars per granata. Dapi lura èn ils pretschs s’augmentads sin 

passa 7400 dollars.

Per sa defender cunter smanatschas ord l’aria mancan 
tschertas abilitads

Ultra dals sistems antiquads u mancants èn tscherts secturs fitg vulnerabels. En spezial 

n’ha la Svizra anc oz nagina defensiun cunter armas ballisticas dirigiblas, cunter missils da 

cruschada e cunter dronas. Questas furmas da smanatscha èn s’augmentadas massiva-

main durant ils ultims onns. En il Proxim Orient ed en l’Ucraina fan attatgas sin la popula-

ziun cun armas da distanza part dal mintgadi da guerra.

Pir cun l’introducziun da la nova defensiun cunter aviuns a partir da l’onn 2028, che  consista 

dal nov aviun da cumbat F-35, dal sistem da defensiun terra-aria cun ina  distanza d’acziun 

pli gronda «Patriot» e dal sistem da defensiun terra-aria cun ina distanza  d’acziun mesauna 

«IRIS-T», pon nossa populaziun e noss’infrastructura vegnir protegidas  efficaziamain 

 cunter smanatschas ord l’aria. Er per la defensiun cunter dronas pli grondas e  cunter 

 missils da cruschada che sgolan bass vegnan ils sistems acquistads pir il cumenzament 

dals onns 2030.

Per pauc han ins pudì evitar la perdita da l’armada

Bleras armadas europeicas evalueschan ed acquistan actualmain novs meds grevs, en 

 spezial er chars armads da cumbat. Tranter quests pajais èn la Germania, la Pologna, la 

Svezia, l’Italia, l’Ungaria e la Gronda Britannia. L’armada en sia funcziun defensiva è anc 

adina l’unic e savens l’ultim med per cuntanscher decisiuns militaras. En cas che parts dal 

territori svizzer vegnissan occupads, pudess mo l’armada recuperar quellas.

Gia en il rapport «Futur da las truppas terrestras» da l’onn 2019 ha l’Armada explitgà, che 

blers dals sistems terresters cuntanschian l’onn 2030 la fin da lur vita. I dovra a temp in pro-

ject per als remplazzar e per evitar uschia largias d’abilitad. Uschiglio na fiss l’armada sco 

sistem general betg pli abla d’agir. Cun la Missiva davart l’Armada 2024 han il Cussegl fede-

ral ed il parlament fixà la decisiun directiva per il svilup da l’Armada durant ils proxims onns.

https://www.vtg.admin.ch/de/air2030-schutz-des-luftraumes
https://www.vbs.admin.ch/de/projekt-bodluv-bodengestuetztes-luftverteidigungssystem-groesserer-reichweite
https://www.vbs.admin.ch/de/projekt-bodluv-bodengestuetztes-luftverteidigungssystem-groesserer-reichweite
https://www.vbs.admin.ch/de/projekt-bodengestuetzte-luftverteidigung-mittlere-reichweite
https://www.vbs.admin.ch/de/projekt-bodengestuetzte-luftverteidigung-mittlere-reichweite
https://www.vtg.admin.ch/de/grundlagenberichte
https://www.vtg.admin.ch/de/armeebotschaft-2024

Cun la decisiun da serrar en in’emprima fasa las largias principalas da l’Armada sin terra, en 

l’aria ed en il spazi virtual, han ins pudì instradar en il Program d’armament 2025 acquisizi-

uns per renovar l’artigliaria e per mantegnair almain parzialmain ils chars armads 87 fin ils 

onns 2030. Fin lura vegn er ad esser pli cler, tge opziuns futuras ch’i dat per ina successiun.

La nova èra ha cumenzà

D’in urden che sa basava sin reglas ad in mund multipolar

Gia en ses Rapport da l’onn 2021 davart la politica exteriura scriva il DFAE dal «cumen-

zament d’ina nova èra». Quest rapport è vegnì publitgà ils 2 da favrer 2022, pia 3 emnas 

avant l’attatga – cuntraria al dretg internaziunal – da la Russia sin l’Ucraina ed avant ch’il 

chancelier da la Republica Federala Tudestga Scholz ha duvrà l’expressiun en ses pled 

 istoric. Il DFAE ha duvrà l’expressiun en connex cun la constataziun, che adina dapli pajais 

mettian en dumonda l’urden da segirtad existent – basà sin reglas – e prendian en mira in 

urden mundial multipolar. In mund pia, en il qual las grondas pussanzas defineschan las 

reglas tranter ellas.

A la testa da quests pajais stat la China. Ella respecta bain la Charta da las Naziuns Uni-

das, attesta però, ch’in sulet pajais – manegiads èn ils Stadis Unids da l’America – fixeschia 

las reglas, e na sa tegnia gnanc sez vidlonder. Cun organisaziuns sco BRICS+ e l’organi-

saziun da Shanghai per la cooperaziun emprova la China da trair il sid global sin sia vart.

BRICS+ Organi saziun da Shanghai 

https://www.vtg.admin.ch/de/ruestungsprogramm-2025
https://www.fedlex.admin.ch/eli/fga/2022/366/de

La guerra en l’Ucraina sco clom da resvegl per la segirezza da 
l’Europa

En ina cumparegliaziun geopolitica pon ins dir: Sche la China è il clima, lura è la Russia 

l’aura u almain in ferm stemprà. La guerra da la Russia cunter l’Ucraina è ina cesura ed ha 

pegiurà massivamain la situaziun da segirezza en l’Europa. L’armada ha l’incumbensa da 

s’orientar a la smanatscha. La smanatscha è il product dal potenzial militar e da l’intenziun 

d’impunder quel cunter nus.

Potenzials militars sa laschan observar ed i dura onns per als sviluppar. Intenziuns  percunter 

pon sa midar svelt, quai mussa er l’istorgia actuala. Il potenzial militar en ils conturns da 

la Svizra è s’augmentà ed el s’augmenta vinavant cuntinuadamain. Differents servetschs 

d’infurmaziun europeics, analists e perfin ministers da defensiun expriman il quità, ch’il 

conflict cun la Russia pudess s’intensivar vinavant. Savens vegn numnada in’escalaziun a 

partir da l’onn 2028. 

La revoluziun da la tecnologia militara e sias consequenzas

Tenor la valitaziun dal general Mark Milley, l’anteriur president dals US Joint Chiefs of Staff, 

ha lieu actualmain la pli gronda revoluziun da la tecnologia militara ch’i ha insumma dà in-

sacura. Ella vegn accelerada tras dronas, robotica, il diever d’intelligenza artifiziala e la di-

gitalisaziun dal champ da cumbat. Il champ da cumbat è daventà transparent e l’effect chi-

netic po vegnir cuntanschì sin pli gronda distanza ed en moda pli svelta e pli precisa. Quai 

ch’ins po vesair, pon ins tutgar. E vesair pon ins tut. La tecnologia nova na remplazza den-

tant betg la veglia, mabain fa daventar quella anc pli privlusa. Il diever da dronas e da for-

zas mecanisadas n’è betg ina dumonda dal «u in u l’auter», ma dal «tant in sco l’auter».

Ils ciclus d’innovaziun èn daventads pli curts. En l’Ucraina duran els 8 fin 12 emnas. Quai 

cuntrari als ciclus d’acquisiziun tradiziunals en Svizra che duran 7 fin 12 onns. Il success 

sin il champ da cumbat vegn oz determinà tant da la tecnologia, da l’agilitad e da l’innova-

ziun sco er da la superiuradad da la forza da fieu, dal moviment e da la logistica.

Las dronas midan il caracter da la guerra

Entant che la muntada da las dronas armadas è sa mussada gia en la guerra da Nagorno-

Karabach, en la Siria ed al cumenzament da la guerra en l’Ucraina, muntan las dronas «off-

the-shelf» – ch’ins po cumprar sin la fiera – propi ina cesura. Actualmain ha lieu ina sort 

guerra da tecnologia per il svilup da dronas e la defensiun cunter dronas.

https://en.wikipedia.org/wiki/Joint_Chiefs_of_Staff

L’influenza sin il decurs da la guerra è considerabla. Uschia han dronas fermà l’offensiva 

da stad 2023 da l’Ucraina e manà a la retratga or da la regiun da Kursk. Cun las dronas da-

venta la strivla da 15 km da tuttas duas varts da la lingia da la front ozendi ina zona da mort.

Ma er en la profunditad dal spazi pon dronas destruir dispositivs da preparaziun ed impe-

dir acziuns operativas. Cunzunt la generaziun la pli nova – dronas pilotadas tras cabels da 

fibras da vaider – na po strusch vegnir bloccada. Per consequenza ston las atgnas forzas 

ed ils agens indrizs da commando esser pli pitschens, repartids, camuflads bain ed adina 

en moviment.

Er ina guerra ibrida è ina guerra

I na dat nagina definiziun precisa da la noziun «guerra ibrida». Gist quai pudess er esser 

il privel. La noziun da l’ibriditad na dastga numnadamain betg zuppentar il fatg, che las in-

tenziuns che stattan davostiers èn las medemas sco quellas d’ina guerra convenziunala: 

Er ina guerra ibrida ha la finamira da far valair ils agens interess cunter in auter stadi. U en 

ils pleds dal maior general e scienzà militar prussian Carl von Clausewitz, da «sfurzar si 

ad in auter stadi l’atgna voluntad».

Gia oz vegnan l’Europa e la Svizra dischinfurmadas intenziunadamain ed influenzadas 

tras operaziuns. Tenor il directur dal Servetsch d’infurmaziun da la Confederaziun ans chat-

tain nus gia en ina guerra ibrida. Las attatgas virtualas cunter l’economia e schizunt cun-

ter  infrastructuras criticas èn vastas. Entant che las uschenumnadas cyberattatgas da 

« Ransomware» vegnan enconuschentas, na capita quai betg en cas da spiunascha u da 

preparaziun da sabotascha.

En l’Europa èn cumprovabels en il fratemp numerus cas da sabotascha cun ina participa-

ziun russa. Cur ch’il Belarus ha mess in grond dumber da fugitivas e fugitivs sirians al cun-

fin da la Pologna, ha la UE gia numnà quai ina guerra ibrida. La finamira da l’attatgader èsi 

da restar sut il cunfin da guerra en in’emprima fasa. Il defensur na dastga betg sa laschar 

trumpar e sutvalitar la privlusadad. La finala po in conflict ibrid sa transfurmar da tut temp 

en ina guerra convenziunala.

Demonstrar en moda credibla che nus essan pronts da 
defender nossa suveranitad

Ina Europa dividida e destabilisada determinescha il svilup pussaivel da la situaziun per la 

Svizra. Er sch’igl è oz pauc probabel che la Svizra vegnia involvida directamain en in con-

flict, èsi en mintga cas segir: La nova èra ha cumenzà. Il mund na vegn betg pli ad esser 

quel ch’el era ina giada. Nus stuain demonstrar en moda credibla, che nus essan pronts da 

defender nossa suveranitad – per terra, en l’aria ed en il mund virtual.

La populaziun na chapiss betg, pertge ch’in tal scenari n’è betg vegnì percepì a temp 

e pertge ch’ins n’ha prendì naginas mesiras correspundentas. Perquai che: L’Armada è 

 l’ultima reserva da segirezza da la Svizra.

La via tar l’abilitad da sa defender a 
temp

I dovra tant ina Finamira 2040 sco er mesiras immediatas

L’organisaziun actuala da l’Armada ha anc adina ses origin en l’«Armada XXI» dal 2004 ed 

è vegnida adattada cun il svilup da l’Armada l’onn 2018. Ils proxims 2 onns vegn l’Armada 

ad elavurar ina nova finamira. La Finamira 2040 vegn a preschentar las grondas lingias di-

Profil da las capacitads
Profil da las capacitads actual dal 2024 (en colur) e profil da las capacitads aspirà per il 2035 (lingia nuninterrutta)

© VBS&DDPS, Gruppa da defensiun

rectivas per sviluppar la ductrina, l’organisaziun, l’instrucziun, il material ed il persunal. En 

spezial sto ella tegnair quint dals svilups tecnologics.

La realisaziun vegn ad avair lieu en moda adaptiva e pass per pass. A medem temp sto 

l’Armada actuala vegnir equipada per la defensiun, e quai sco mesira immediata. Bain 

chapì: equipada. Igl è irresponsabel che dus terzs dals appartegnents da la milissa na pon 

betg vegnir equipads e munids cun muniziun per ademplir l’incumbensa da la defensiun. 

Questa mesira immediata na dastga plinavant betg pregiuditgar la decisiun davart l’orien-

taziun futura da l’Armada. 

Ulteriur svilup adaptiv, perquai che la situaziun d’urgenza na 
permetta betg grondas refurmas

Cun mintga refurma dapi l’onn 1995 èn l’Armada e sias capacitads vegnidas reducidas. Ins 

è partì da l’Armada existenta, ha definì, co che la proxima Armada pli pitschna duai sa pre-

schentar, ha surpiglià quai ch’è stà necessari e mess il rest ord servetsch.

La sfida actuala è in’autra. Sa basond sin in basegn d’investiziun da var 40 milliardas e 

sin investiziuns annualas da 2 fin 3 milliardas n’èsi betg pussaivel da realisar ina refurma 

Co che la guerra pudess s’avischinar a la Svizra

Funtauna: NZZ, 16 da schaner 2024

https://www.vtg.admin.ch/de/zielbild-und-strategie-fur-die-armee-der-zukunft


14 PUDAIR DEFENDER PER NA BETG STUAIR DEFENDER. | La via tar l’abilitad da sa defender a temp

sin in termin da referenza. L’installaziun d’ina armada per la defensiun vegn a durar onns u 

paucs decennis e sto perquai vegnir fatga en etappas. Il medem vala per la tecnologia mi-

litara. La transfurmaziun tecnologica succeda en moda exponenziala e sto vegnir introdu-

cida pass per pass en la truppa. 

L’Armada ha gia demussà ch’ella è abla da sa sviluppar pass per pass e senza grondas re-

furmas. Saja quai cun l’introducziun dal Commando Cyber sin il 1. da schaner 2024 u cun 

la reorganisaziun da l’Aviatica militara che succeda sin il 1. da schaner 2026. Precis uschia, 

en moda adaptiva e pass per pass, duai en il futur l’Armada vegnir adattada a las sfidas 

tecnologicas e duain las structuras vegnir midadas.

L’innovaziun e la tecnologia decidan davart il success sin il 
champ da cumbat

L’innovaziun n’è betg insatge che vegn sviluppà en stabs u en labors da perscrutaziun, ma-

bain insatge che sto avair lieu adina e dapertut. Oravant tut sto l’innovaziun capitar or tar 

la truppa. L’armada da milissa cun ses 140 000 innovaturs potenzials è il pli grond lavura-

tori d’ideas da la Svizra. La differenza tranter l’innovaziun ed ina idea è la fin finala il niz 

che l’innovaziun generescha tar la truppa.

Sper las acquisiziuns tradiziunalas sto vegnir stgaffì in spazi finanzial per innovaziuns. 

Las cundiziuns generalas per la collavuraziun cun start-ups ston vegnir simplifitgadas. 

Mo uschia èsi pussaivel da tegnair pass cun ils svilups tecnologics exponenzials. Mo 

uschia porta l’innovaziun in niz sin il champ da cumbat. Per incumbensa da l’Armada maina 

armasuisse actualmain la task force «Dronas» cun la finamira da sviluppar in sistem cun 

atgnas dronas d’attatga per la Svizra.

Ils avantatgs èn evidents: La Svizra è a la testa da la tecnologia da dronas, la fabricaziun da 

dronas è favuraivla, ellas èn precisas e na chaschunan nagins donns collaterals. Per l’Arm-

ada sco defensura en l’agen territori èn quai facturs decisivs.

Il F-35 mida il gieu a nossa favur

L’evaluaziun d’in nov aviun da cumbat per la Svizra ha durà 3 onns ed ha gì in clar victur, tant 

areguard l’adempliment da las pretensiuns sco er areguard il pretsch: il F-35. Uschia hai dà 

mo ina opziun. Er sche las pretensiuns oriundas eran vegnidas formuladas per in aviun da 

cumbat da la quarta generaziun, è il F-35, ch’è in aviun da la tschintgavla generaziun, sa 

fatg valair cleramain en la valitaziun. Sias qualitads da camufladi (tagl traversal da radar re-

ducì fermamain) muntan in avantatg decisiv en il cumbat en l’aria. Simulaziuns han mussà 

ina relaziun da superiuradad da 20:1 visavi ils aviuns da cumbat da la quarta generaziun.

Il radius e la precisiun da sia sensorica permettan da cumbatter cunter objects sin gronda 

distanza ed er ordaifer la distanza da vista. Tras la fusiun da differents sensurs daventa il 

F-35 facticamain in sistem sgulant da preavertiment e da procuraziun d’infurmaziuns, in 

pitschen AWACS. Quest acronim stat per Airborne Warning and Control System. Per ru-

mantsch: Sistem da preavertiment e da controlla en l’aria. Ultra da quai porscha il maletg 

cumplessiv da la posiziun en l’aria dal F-35 ina basa per percepir e per defender a temp 

missils da cruschada e dronas.

Il svilup dal F-35 è in project internaziunal dad 8 stadis partenaris, tranter quels èn l’Ita-

lia, ils Pajais Bass ed il Reginavel Unì. Cun passa 800 maschinas planisadas vegn il F-35 

ad esser l’aviun da cumbat il pli derasà en l’Europa. El vegn producì en ils Stadis Unids da 

l’America, en l’Italia ed en il Giapun. Er la Svizra vegn a retrair 28 maschinas producidas en 

l’Europa ed 8 aviuns producids en ils Stadis Unids da l’America.

Il volumen d’acquisiziun svizzer cumprenda ina logistica che duai garantir in manaschi au-

tonom da la flotta durant almain 6 mais, e quai er en ina situaziun cun cunfins serrads. En 

il rom da l’evaluaziun ed en il discurs cun flottas aviaticas europeicas èsi ultra da quai stà 

pussaivel da confermar, ch’i na dettia nagin uschenumnà «kill-switch». (guardar rectifi-

caziun«Schweiz kann F-35A und das Patriot-System eigenständig einsetzen» dal DDPS 

dals 7 da mars 2025).

Il basegn d’infrastructura e d’immobiglias è creschì

Suenter il cumenzament da la guerra en l’Ucraina ha la direcziun da l’Armada chalà da re-

ducir e da vender infrastructuras da cumbat e da commando. Quests stabiliments èn indi-

spensabels, betg mo per il cumbat, per la logistica e per il sustegn dal commando, mabain 

cunzunt er per la scolaziun e per l’alloschament da la truppa. Durant las scolas da recrut 

èn las immobiglias da l’Armada occupadas cumplettamain. Mintga lieu che vegniss serrà 

chaschunass investiziuns substitutivas da milliuns francs. Quests daners vegnan duvrads 

urgentamain per l’abilitad da defensiun.

En lieus centrals n’èn gia daditg avant maun naginas immobiglias custaivlas pli, che pudes-

san vegnir vendidas. Il cuntrari: Ils ultims onns è il mantegniment da blers implants vegnì 

negligì. Quai ha chaschunà in basegn da sanaziun en l’autezza da passa 100 milliuns francs.

Nagin success da defensiun senza logistica d’intervenziun

Cun l’introducziun da l’Armada XXI han ins bandunà la logistica da guerra ch’existiva anc 

da quel temp. Ella è vegnida remplazzada tras in sistem cun 5 centers logistics da l’Arm-

ada e mintgamai in deposit a curunas autas. Quest sistem è vegnì sviluppà tenor ils prin-

cips da l’economia da manaschi. Dapi lura è la Basa da logistica da l’Armada (BLA) buna 

da metter a disposiziun ad uras per las scolas e per ils curs il material che vegn adina pli 

stgars e pli vegl. Las structuras ed ils process èn vegnids optimads per quai. En il rom da 

l’ulteriur svilup da l’Armada èsi stà pussaivel d’elavurar e d’exercitar a medem temp con-

cepts da mobilisaziun.

Quai che manca però oz è ina logistica d’acziun – meds da transport protegids e truppas 

che mainan la muniziun ed il provediment dals magasins sutterrans tar la truppa cumbat-

tanta, sco er ils sistems d’infurmaziun e da logistica respectivs ch’èn decisivs per l’acziun. 

La Basa da logistica da l’Armada elavura actualmain in concept respectiv che duai vegnir 

preschentà anc quest onn.

La nova plattafurma da digitalisaziun è la premissa per avair 
success en ils cumbats

Il process central da mintga forza armada è l’uschenumnà «sensor-to-shooter-loop». Quai 

munta da pudair rimnar infurmaziuns d’uschè bleras domenas sco pussaivel – cunzunt da 

l’aria, da la terra e dal mund virtual, d’elavurar quellas e d’uschia survegnir in maletg da la 

situaziun, per finalmain pudair cuntanscher svelt ed en moda precisa l’agen effect. En il 

cumbat vala «kill or get killed» u tgi ch’è pli svelt, gudogna. Quai è pussaivel mo pli cun la 

digitalisaziun.

La Svizra ha l’avantatg da cumbatter sco defensura en l’agen territori. Da quest avantatg 

profitain nus er en il spazi digital. Cun ils dus centers da calculaziun protegids cumplaina-

main, cun ulteriurs centers da calculaziun repartids sco er cun la Rait da commando Svizra 

stat a disposiziun ina infrastructura dad IT e da communicaziun d’auta segirezza e robusta.

Sin questa basa applitgescha la truppa ses sistems da communicaziun e d’informatica. Tut 

las cumponentas numnadas furman ensemen la nova plattafurma da digitalisaziun NPD. 

Ella vegn a cumenzar ses manaschi il fanadur 2026. Emprimas applicaziuns decisivas per 

l’acziun èn gia vegnidas installadas ed èn gia oz en funcziun. Il project è sin buna via.

La cooperaziun internaziunala rinforza l’abilitad da defensiun 
autonoma

Il barat cun autras armadas è indispensabel e rinforza en moda directa l’abilitad da defen-

siun da l’Armada. Primo vai per il transfer da savida. Gnanc cun in budget bler pli aut na 

pudess l’Armada betg elavurar tut sezza ed a temp. La politica e la Controlla federala da 

finanzas inciteschan l’Armada ed armasuisse da procurar per soluziuns da standard e da 

na betg «helvetisar».

Quai che la «norma ISO» è per l’industria, èn ils standards da la NATO per la tecnologia 

militara. Perfin acquisiziuns europeicas – sajan quai aviuns, sistems da defensiun cunter 

aviuns u sistems d’infurmaziun per il commando – vegnan realisadas tenor quest standard. 

Quai po er esser ina schanza. Tras il barat cun noss partenaris pudain nus obtegnair sa-

vida preziusa, optimar introducziuns ed evitar sbagls.

Il process central da mintga forza armada è l'uschenumnà «sensor-to-shooter-loop». Quai munta da pudair rimnar infurmaziuns d'uschè bleras domenas sco pussaivel – cunzunt da l'aria, da la terra e dal mund virtual, d'elavurar quellas e d'uschia survegnir in maletg da la situaziun, per finalmain pudair cuntanscher svelt ed en moda precisa l'agen effect. En il cumbat vala «kill or get killed» u tgi ch'è pli svelt, gudogna. Quai è pussaivel mo pli cun la digitalisaziun.

La Svizra ha l'avantatg da cumbatter sco defensura en l'agen territori. Da quest avantatg profitain nus er en il spazi digital. Cun ils dus centers da calculaziun protegids cumplainamain, cun ulteriurs centers da calculaziun repartids sco er cun la Rait da commando Svizra stat a disposiziun ina infrastructura dad IT e da communicaziun d'auta segirezza e robusta.

Sin questa basa applitgescha la truppa ses sistems da communicaziun e d'informatica. Tut las cumponentas numnadas furman ensemen la nova plattafurma da digitalisaziun NPD. Ella vegn a cumenzar ses manaschi il fanadur 2026. Emprimas applicaziuns decisivas per l'acziun èn gia vegnidas installadas ed èn gia oz en funcziun. Il project è sin buna via.

Secundo vai per pussaivladads da scolaziun. Il trenament da truppas da terra sin plazzas 

d’exercizi a l’exteriur serva a rimnar experientschas che na fissan betg pussaivlas uschia en 

Svizra. Quai che vala gia daditg per l’Aviatica militara u per las forzas spezialas, vala tant 

pli er per l’armada e per l’infantaria. La Svizra n’ha naginas plazzas d’exercizi per il cumbat 

en il territori urban. Er da plazzas d’exercizi per las truppas mecanisadas na disponin nus 

betg. L’exercizi TRIAS 25 ad Allentsteig, Austria, ha mussà cleramain ses niz.

Terzio e finalmain sa tracti er da stgaffir opziuns per il Cussegl federal en cas d’in con-

flict. Sche la Svizra vegn attatgada, daventan las obligaziuns da neutralitad obsoletas ed 

il Cussegl federal po concluder cooperaziuns. La collavuraziun tranter armadas pretenda 

«interoperabilitad», quai vul dir in’assimilaziun da process, standards, structuras e per-

fin da sistems. Il svilup d’interoperabilitad dura onns. Perquai surpigliain nus standards, 

cumprain sistems da standard ed adattain – nua che quai è raschunaivel – noss process 

e nossas structuras.

Dissuasiun: ina veglia noziun cun nova actualitad

Durant la Guerra fraida era la noziun «dissuasiun» francada profundamain en la politica 

da segirezza svizra. Dissuasiun muntava, impedir – cun demonstrar en moda credibla la 

https://www.vtg.admin.ch/de/fitmachen-fuer-die-verteidigung

prontezza da sa defender – che l’adversari pussaivel realiseschia acziuns cunter la Svizra. 

Pudair cumbatter per na betg stuair cumbatter.

L’exteriur era infurmà davart nossa pussaivladad da mobilisar l’armada entaifer paucs dis. 

Igl era enconuschent che mintga appartegnent da l’Armada svizra haja a chasa ses equi-

pament, sia buis d’assagl e perfin muniziun. La muniziun serviva a l’atgna protecziun sin il 

viadi al plaz da mobilisaziun, ella era però er in segn da confidenza da las autoritads poli-

ticas envers nossa milissa. L’exteriur aveva enconuschientscha da la coesiun e da la resi-

lienza en la populaziun. Medemamain enconuschents eran l’equipament en l’entir territori 

svizzer e l’infrastructura da cumbat e da direcziun sutterrana.

Dissuasiun vul dir ans regurdar da nossas fermezzas

Ina gronda part da las anteriuras fermezzas da l’Armada èn anc adina avant maun u pon veg-

nir restabilidas u sviluppadas da nov cun custs supportabels. Nus stuain ans regurdar da 

nossas fermezzas ed ans basar sin quellas. Quai è dissuasiun – er anc oz.

Nus avain anc adina il sistem da milissa. Actualmain cun in dumber reglamentar da 

100 000 appartegnentas ed appartegnents da l’Armada. Tenor enquistas renconuschan 

ellas ed els puspè la necessitad e l’impurtanza da lur servetsch. Var 1000 èn s’annunzi-

ads voluntarmain per in trenament a l’exteriur, e quai sur Pasca. Quai è in cler mussament.

Il sistem da mobilisaziun e da pichet permetta d’avair en acziun entaifer paucas uras las 

emprimas forzas e da mobilisar ed equipar 35 000 entaifer 10 dis. Ed anc adina ha mintga 

appartegnent da l’Armada a chasa ses equipament e sia arma.

Anc adina exista in grond dumber d’infrastructuras da cumbat e da commando protegi-

das. Ellas sa basan sin in ferm territori che porscha in avantatg al defensur – cunzunt er 

en ina nova moda da far guerra.

Exercizis da truppa sco LUX 23, PILUM 24, TRIAS 25 u exercizis en ils battagliuns cum-

provan, che la cumpetenza da defensiun è anc adina avant maun. Igl è impurtant da dispo-

ner da questas fermezzas. Ed igl è gist uschè impurtant da las demonstrar vers anora. Mo 

uschia sa sviluppa lur effect da tegnair davent l’adversari. Dissuasiun cuntegna er ina cum-

ponenta da decuraschament. In eventual adversari duai savair ch’er el sto supportar per-

ditas, sch’el realisescha acziuns cunter la Svizra. Cun il F-35, cun l’artigliaria da rachetas 

che duai vegnir acquistada, cun las forzas spezialas ed il Commando Cyber vegn  l’Armada 

a disponer da meds da decuraschament.

.

https://www.vtg.admin.ch/de/erfolgreicher-abschluss-der-ubung-lux-23
https://www.vtg.admin.ch/de/pilum-24-ein-brigadestab-trainiert-den-einsatz
https://www.vtg.admin.ch/de/fitmachen-fuer-die-verteidigung

L’Armada dovra ussa cunzunt in 
engaschament liant

In cler gea a la defensiun

Il rinforzament da l’abilitad da defensiun – stipulà cun il rapport supplementar tar il Rap-

port davart la politica da segirezza 2021, ch’è vegnì publitgà l’onn 2022 – signifitga bain 

in augment da la cumpetenza, dentant anc nagina clera orientaziun a la defensiun. Er il 

rapport dal Cussegl federal per ademplir il postulat da la Cumissiun per la politica da segi-

rezza dal Cussegl dals chantuns (23.3000) resta pauc precis pertutgant las consequenzas.

En la situaziun da segirezza actuala che sa pegiurescha, fissi ussa urgent da discurrer ina 

lingua clera e da definir la recuperaziun da l’abilitad da defensiun sco incumbensa primara. 

La resposta dal Cussegl federal a l’interpellaziun Theiler (25.3415) è in emprim ed impur-

tant pass en questa direcziun.

La segirezza e la defensiun ston vegnir consideradas en moda 
cumplessiva

Sche l’anteriura noziun da la «defensiun generala» è oz anc cunvegnenta, da quai pon ins 

avair differents avis. Il cuntegn è dentant pli actual che mai. En la fasa ibrida d’in conflict 

stoi vegnir mussà a la part adversaria – tras resilienza e capacitad d’intervenziun – che ac-

ziuns cunter la Svizra na cuntanschan betg lur finamira. Tut ils instruments da la politica 

da segirezza e tut las mesiras sin ils stgalims da la Confederaziun, dals chantuns e da las 

vischnancas ston avair questa intenziun.

La finala è l’Armada l’ultima reserva. Suenter na vegn nagut pli. Las prestaziuns necessa-

rias da l’Armada ston vegnir posiziunadas en ina strategia da la segirezza cumplessiva e 

da la defensiun cumplessiva, e la collavuraziun sto vegnir trenada cun tut ils partenaris en 

la rait da segirezza.

L’Armada ha in plan, i manca però la segirezza da planisaziun

Gia en il «Cudesch nair» ha l’Armada mussà cun plans concrets e realisabels, ch’in emp-

rim pass minimal per equipar l’Armada actuala per la defensiun custass var 13 milliardas 

francs. L’augment dal preventiv da l’Armada sin 1 % dal PNB fin l’onn 2032 è vegnì decidì 

https://www.sepos.admin.ch/de/sicherheitspolitische-berichte
https://www.sepos.admin.ch/de/sicherheitspolitische-berichte
https://www.vbs.admin.ch/de/nsb?id=99900
https://www.vbs.admin.ch/de/nsb?id=99900
https://www.vbs.admin.ch/de/nsb?id=99900
https://www.parlament.ch/de/ratsbetrieb/suche-curia-vista/geschaeft?AffairId=20253415
https://www.parlament.ch/de/services/news/Seiten/2024/20241219111437711194158159026_bsd089.aspx

dal parlament, sia realisaziun è dentant anc adina intscherta – e l’Armada dovra segirezza 

da planisaziun.

Betg mo ils daners mancan, mabain cunzunt er il temp

La cumpetenza legala per l’orientaziun, l’organisaziun e la finanziaziun da l’Armada è tar 

il Cussegl federal ed il parlament. Er la responsabladad da giuditgar las ristgas e las sma-

natschas per la Svizra è tar las autoritads politicas. L’Armada dispona percunter dals spe-

zialists che pon mussar tge meds militars ch’èn necessaris per far frunt a questas ristgas 

e smanatschas.

L’Armada enconuscha fitg bain ses stadi cun las fermezzas e deblezzas. Ella preschenta 

pass per pass il basegn dals meds ch’èn necessaris per arrivar da l’Armada actuala ad 

in’armada da defensiun. Cun dapli finanzas è quest stadi cuntanschì pli svelt, cun main 

 finanzas dura quai correspundentamain pli ditg. Tenor la planisaziun actuala è l’emprim 

pass vers l’abilitad da defensiun, che custass var 13 milliardas francs, realisà il pli baud 

l’emprima mesadad dals onns 2030. En vista al svilup geopolitic actual è quai eventual-

main memia tard.

I dovra in nov sistem d’obligaziun da servetsch

I vegn scrit bler davart ils sistems, ils projects e las finanzas da l’Armada. Il pli impurtant 

è dentant anc adina l’uman. Noss sistem da milissa en sia furma è unic sin l’entir mund. 

Nossa Armada, quai èn burgaisas e burgais che prestan in servetsch extraordinari a favur 

da la segirezza da nus tuttas e tuts. En il cas urgent ristgan questas persunas er lur vita.

Pervia da quest sistem èn blers pajais scuidus sin nus, ed effectivamain stuain nus avair 

quità dad el. Actualmain dumbra l’effectiv real da l’armada var 147 000 appartegnentas 

ed appartegnents. Cun quai è el pli aut ch’ils 140 000 prescrits en la lescha. Ma gia a la fin 

da quest decenni, cura che la soluziun transitorica scada, vegn l’effectiv real a sa reducir 

sin var 125 000 appartegnentas ed appartegnents da l’Armada.

En bleras unitads dumbran ils effectivs gia oz mo pli 50 fin 70 pertschient durant ils curs 

da repetiziun. En proporziun cun l’effectiv reglamentar actual è il dumber da las persu-

nas obligadas da far servetsch militar che vegnan recrutadas mintg’onn bain anc suffizi-

ent, dentant midan memia blers vi en il servetsch civil suenter la scola da recrut. A curta 

fin a media vista dovri perquai in nov sistem d’obligaziun da servetsch per pudair manteg-

nair noss sistem da milissa.

https://www.parlament.ch/de/services/news/Seiten/2024/20241219111437711194158159026_bsd089.aspx

Facit

La situaziun da la politica da segirezza sin l’entir mund ed en l’Europa è sa midada funda-

mentalmain. Nus stuain ussa demonstrar en moda credibla, che nus essan pronts da de-

fender nossa suveranitad – per terra, en l’aria ed en il mund virtual. Pudair defender per 

na betg stuair defender.

L’Armada ha cumprovà ils ultims decennis, ch’ella è en cas d’ademplir sias incumbensas, e 

quai malgrà las stretgas finanzialas e materialas. La basa per il rearmament è avant maun. 

Sia realisaziun pretenda dentant betg mo in cler gea a l’abilitad da defensiun, mabain er la 

segirezza da planisaziun areguard il material, il persunal e la cooperaziun internaziunala. 

Igl è uras d’agir.





Igl è uras d’agir.

